
ᑲᓇᑕ-ᓄᓇᕗᑦ ᓇᖕᒥᓂᖅ ᐱᓕᕆᕕᖃᖅᑐᓄᑦ ᐱᔨᑦᓯᕋᕐᕕᒃ  
ᑭᐅᖃᑦᑕᖅᐳᑦ ᐊᒥᓱᒻᒪᕆᖕᓂ ᐊᐱᖅᓲᑎᖃᖅᑐᓂᒃ 

 
ᐃᖃᓗᐃᑦ, ᓄᓇᕗᑦ (ᐊᐅᒍᓯ 28, 2000) - ᐃᑯᐱᒃᑐᕆᔨᒃᑯᑦ ᒥᓂᔅᑕᖓᑦ ᐲᑕ ᕿᓚᕝᕙᖅ ᐅᖃᓚᐅᖅᑐᖅ 
ᐊᒥᓱᒻᒪᕆᐅᑎᓪᓗᒋᑦ ᖃᐅᔨᒋᐊᖅᑐᑦ ᑲᓇᑕ-ᓄᓇᕗᑦ ᓇᖕᒥᓂᖅ ᐱᓕᕆᖃᖅᑐᓄᑦ ᐱᔨᑦᓯᕋᕐᕕᒃ ᑕᑯᒃᓴᐅᑎᑦᑎᖕᒪᑦ 
ᐃᓚᐅᓂᖃᕈᒪᒻᒪᕆᖕᓂᖏᓐᓂᒃ ᐱᕙᓪᓕᐊᑎᑕᐅᓂᖏᓐᓂᒃ ᑮᓇᐅᔭᓕᐅᕈᑕᐅᔪᓐᓇᖅᑐᑦ ᐊᕕᒃᑐᖅᓯᒪᓂᖁᑎᑦᑎᓐᓂ. 
 
"ᐃᓚᐅᒍᒪᕕᐅᒻᒪᕆᖕᓂᖓ  ᓇᖕᒥᓂᖃᖅᑐᓄᑦ ᐱᔨᑦᓯᖃᕐᕕᐅᑉ ᑖᓐᓇ ᒪᑐᐃᕋᑖᓚᐅᖅᑐᖅ ᑕᒫᓂ ᐊᕐᕌᒍᒥ ᖃᐅᔨᔾᔪᑕᐅᖕᒪᑦ 
ᓴᙱᔪᒥᒃ ᑮᓇᐅᔭᓕᐅᕈᑎᒃᓴᖅᑕᖃᕐᓂᖓᓂᒃ ᓄᓇᕗᒥ.  ᐃᓱᒪᒋᔭᖃᖅᑑᔮᖅᑐᑦ ᐱᕕᒃᓴᖅᑕᖃᕐᓂᖓᓂᒃ ᐊᔾᔨᒌᙱᑦᑐᓂᒃ 
ᓇᖕᓂᖅ ᐱᓕᕆᕕᖃᖅᑐᓄᑦ," ᒥᓂᔅᑕ ᕿᓚᕝᕙᖅ ᐅᖃᓚᐅᖅᑐᖅ. "ᐊᑐᓂ ᓇᖕᒥᓂᖅ ᐱᓕᕆᕕᐅᔪᑦ, ᐊᖏᔪᑦ ᒥᑭᔪᓪᓘᓐᓃᑦ, 
ᐃᓚᓕᐅᑎᒻᒪᕆᖕᓂᐊᖅᑐᑦ ᐱᖁᑎᓄᑦ ᓴᓇᔭᐅᕙᓪᓕᐊᔪᓄᑦ ᓄᓇᕗᒥ ᐊᒻᒪᓗ ᖁᕕᐊᓱᒃᐳᒍᑦ ᐃᑲᔪᖅᑎᒋᔭᐅᔪᓐᓇᕋᑦᑕ 
ᒐᕙᒪᑐᖃᒃᑯᓐᓄᑦ ᐊᒻᒪᓗ ᓇᖕᒥᓂᖅ ᐱᓕᕆᕕᖃᖅᑐᑦ ᐃᑲᔪᖅᑎᓪᓗᒋᑦ ᑮᓇᐅᔭᓕᐅᕈᑎᒋᒐᓱᐊᖅᑕᕗᑦ 
ᐱᕈᖅᐸᓪᓕᐊᓂᖏᓐᓄᑦ." 
 
ᓇᖕᒥᓂᖅ ᐱᓕᕆᕕᖃᖅᑐᓄᑦ ᐱᔨᑦᓯᕋᕐᕕᒃ ᐃᑲᔪᖅᑎᒌᒍᑕᐅᖕᒪᑦ ᒐᕙᒪᑐᖃᒃᑯᑦ-ᐊᕕᒃᑐᖅᓯᒪᓂᕐᓗ ᐱᒋᐊᖅᑎᑕᖏᓐᓄᑦ 
ᑖᒃᑯᓅᙵ ᓂᐅᕈᑎᒃᓴᓕᐅᖅᑏᑦ ᑲᓇᑕᒥ ᐊᒻᒪᓗ ᓄᓇᕗ ᒐᕙᒪᖏᑦᑕ ᐃᑯᐱᒃᑐᓕᕆᔨᖏᑦ.  ᐱᓕᕆᐊᒃᓴᕆᔭᖏᑦ 
ᐱᑕᖃᖅᑎᑦᑎᖁᓪᓗᒋᑦ ᓇᖕᒥᓂᖅ ᐱᓕᕆᕕᖃᖅᑐᓄᑦ ᐊᒻᒪᓗ ᓄᓇᓕᖕᓂ ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ 
ᐱᕙᓪᓕᐊᑎᑦᑎᓂᕐᒧᑦ ᑐᑭᓯᒋᐊᕈᑎᒃᓴᓂᒃ ᐃᓄᖕᓄᑦ ᓇᖕᒥᓂᖅ ᐱᓕᕆᕕᒃᑖᕈᒪᔪᓄᑦ ᓄᓇᕗᒥ. 
 
ᑖᓐᓇ ᐊᐃᑉᐸᕆᓕᑕᐃᓐᓇᕐᒪᒍ ᑕᖅᑭᖅ ᐊᐅᓚᓕᖅᑎᓪᓗᒍ, ᐃᖃᓗᖕᓂ ᓇᖕᒥᓂᖅ ᐱᓕᕆᕕᖃᖅᑐᓄᑦ ᐱᔨᑦᓯᕋᕐᕕᒃ 
ᖃᕆᓴᐅᔭᒃᑯᑦ ᖃᐅᔨᒋᐊᕐᕕᐅᓯᒪᔪᑦ ᐅᖓᑖᓂ 1,000.  ᑕᒪᒃᑯᐊ ᑕᒪᕐᒥᑲᓴᒃ ᑐᑭᓯᒋᐊᕈᒪᓯᒪᔪᑦ ᓇᖕᒥᓂᖅ 
ᐱᓕᕆᕕᖃᖅᑐᓄᑦ ᐱᔨᑦᓯᕋᕐᕕᐅᑉ ᑐᕌᕈᑎᖓᓂᒃ ᖃᕆᓴᐅᔭᒃᑯᑦ (www.cbsc.org/nunavut)  ᑖᒃᑯᐊᒃ ᑕᒪᕐᒥᒃ 
ᐊᕕᒃᑐᖅᓯᒪᓂᐅᔪᒥ ᐊᒻᒪᓗ ᒐᕙᒪᑐᖃᒃᑯᓐᓂ ᐃᑲᔫᑕᐅᔪᑦ ᐱᓕᕆᐊᑦ ᐊᒻᒪᓗ ᑐᑭᒧᐊᒍᑏᑦ ᖃᓄᐃᓕᐅᖅᓯᒪᖕᒪᖔᑕ. 
 
ᓇᖕᒥᓂᖅ ᐱᓕᕆᕕᖃᖅᑐᓄᑦ ᐱᔨᑦᓯᖃᕐᕕᐅᑉ ᐊᐅᓚᑦᑎᔨᖓᑦ ᔫᐋᓐ ᐹᑭᓄ ᐅᖃᓚᐅᖅᑐᖅ ᐅᓄᕐᓂᖅᓴᐃᑦ 
ᑐᑭᓯᒋᐊᕈᒪᓯᒪᔪᑦ ᖃᓄᖅ ᐱᒋᐊᖅᑎᑦᓯᔪᓐᓇᕐᓂᕐᒥᓂᒃ ᓇᖕᒥᓂᖅ ᐱᓕᕆᕕᒃᓴᒥᑦ. 
 
"ᐃᑲᔪᖃᑦᑕᖅᑕᕗᑦ ᐊᔾᔨᒌᙱᑦᑐᑦ ᓄᓇᓕᖕᓂᑦ ᖃᐅᔨᒪᓗᐊᙱᑦᑐᓂᒃ ᖃᓄᖅ ᓇᖕᒥᓂᖅ ᐱᓕᕆᕕᒃᑖᕈᓐᓇᕐᓂᕐᒥᑦ ᑎᑭᑦᑐᒍ 
ᓄᓇᕐᔪᐊᓂ ᑲᒻᐸᓂᐅᔪᑦ ᕿᓂᖅᑐᑦ ᐊᖏᓪᓕᒋᐊᕈᑎᒃᓴᖏᓐᓂᒃ ᓇᖕᒥᓂᖏᑦᑕ ᓄᓇᕗᒥ, "ᐹᑭᓄ ᐅᓂᒃᑳᓚᐅᖅᑐᖅ. 
"ᐃᓚᖏᑦ ᓴᖅᑭᑦᓯᑐᐃᓐᓇᖃᑦᑕᖅᑐᑦ ᐃᓱᒪᒋᔭᒥᓂᒃ ᐊᒻᒪᓗ ᐊᓯᖏᑦ ᑐᑭᓯᒍᒪᒻᒪᕆᒃᑕᒥᓂᒃ ᖃᐅᔨᒐᓱᐊᖅᐸᒃᑐᑦ 
ᑐᑭᓯᒋᐊᕈᑎᒃᓴᓂᒃ - ᓲᕐᓗ ᖃᑦᓯᐅᖕᒪᖔᑕ ᓄᓇᒃᑰᔫᑦ ᐃᖃᓗᖕᓂ.  ᓱᓕ ᐃᓚᖏᑦ ᕿᓂᖃᑦᑕᖅᑐᑦ ᐊᑐᐊᒐᕐᓂᒃ ᐊᒻᒪᓗ 
ᐱᖁᔭᓄᑦ ᑐᑭᓯᒋᐊᕈᑎᒃᓴᓂᒃ.  ᐊᔾᔨᒌᙱᑦᑐᒻᒪᕆᐅᖃᑦᑕᖅᑐᑦ." 
 
ᐹᑭᓄ ᐅᖃᓚᐅᖅᑐᖅᑦ ᑭᓇᑐᐃᓐᓇᖅ ᑐᑭᓯᒋᐊᕈᑎᒃᓴᓂᒍᒪᔪᖅ ᑕᑯᓂᐊᕈᓐᓇᖅᑐᖅ ᖃᕆᓴᐅᔭᕐᒧᑦ ᐅᕝᕙᓘᓐᓃᑦ ᐃᖃᓗᖕᓂ 
ᐊᓪᓚᒡᕕᖕᒨᕐᓗᓂ, ᑖᓐᓇ ᐊᖏᔫᙱᑦᑐᒥᒃ ᐅᖃᓕᒫᒐᖃᕐᕕᖃᕐᒥᔪᖅ.  ᑭᒃᑯᑐᐃᓐᓇᖅ ᖃᕆᓴᐅᔭᒃᑯᑦ ᖃᐅᔨᒋᐊᕈᓐᓇᖅᑐᑦ 
ᕿᓂᕐᓗᑎᒃ ᑐᑭᓯᒋᐊᕐᕕᐅᔪᓐᓇᖅᑐᒥᒃ ᖃᕆᓴᐅᔭᓂ.  ᐊᑐᕈᓐᓇᕐᒥᔪᑦ ᖃᕆᓴᐅᔭᒃᑯᑦ ᒥᑭᔪᓄᑦ ᓇᖕᒥᓂᕆᔭᐅᔪᓄᑦ 
ᑐᑭᓯᒋᐊᕐᑎᑦᑎᔪᓂᒃ ᐃᓕᓐᓂᐊᖅᓯᓐᓈᑦ ᐅᕝᕙᓘᓐᓃᑦ ᐊᑐᕈᓐᓇᖅᑐᑦ ᓇᖕᒥᓂᖅ ᐱᓕᕆᕕᖃᕐᓂᕐᒧᑦ ᐸᕐᓇᐃᕙᓪᓕᐊᓂᕐᒥᑦ 
ᖃᓄᖅ ᑎᑎᕋᖅᑕᐅᕙᖕᒪᖔᑕ ᓇᖕᒥᓂᖅ ᐱᓕᕆᕕᖃᖅᑐᑦ ᐸᕐᓇᐅᑎᒋᓯᒪᓂᐊᖅᑕᖏᓐᓂᒃ. 
 
ᐊᓪᓚᕕᒃᓴᖏᑦ ᐋᖅᑭᒃᓱᖅᑕᐅᖕᒥᔪᑦ ᑲᖏᖅᖠᓂᕐᒥ ᐊᒻᒪᓗ ᖁᕐᓗᖅᑑᒥ. 
 

-30- 
ᑐᑭᓯᒋᐊᒃᑲᓐᓂᕈᒪᒍᕕᑦ, ᖃᐅᔨᒋᐊᕐᕕᒋᒍᒃ: 
ᕕᓐᑎ ᕼᐊᓗᓇᓐ,  
ᐊᐅᓚᑦᑎᔨ, ᑐᓴᖃᑦᑕᐅᑎᓕᕆᔨ,  
ᓄᓇᕗᑦ ᒐᕙᒪᖏᓐᓂ: 
ᐅᖃᓘᑖ:  (867) 979-5822 
ᓱᑲᑦᑐᒃᑯᑦ:  (867) 979-5833 

ᖃᕆᓴᐅᔭᒃᑯᑦ: whalonen@gov.nu.ca

